
A.L. 476 tal-2021

ATT DWAR IL-ĦABS
(KAP. 260)

Regolamenti tal-2021 dwar il-Kummissarju għall-Ħarsien u l-
Iżvilupp tal-Priġunieri

 BIS-SAĦĦA tas-setgħat mogħtija bl-artikolu 6 tal-Att dwar il-
Ħabs, il-Ministru għall-Intern, is-Sigurtà Nazzjonali u l-Infurzar tal-
Liġi għamel dawn ir-regolamenti li ġejjin:-

Titolu.1. It-titolu ta' dawn ir-regolamenti hu r-Regolamenti tal-2021
dwar il-Kummissarju għall-Ħarsien u l-Iżvilupp tal-Priġunieri.

Tifsir.2. F’dawn ir-regolamenti, kemm-il darba r-rabta tal-kliem ma
teħtieġx xort’oħra:- 

Kap. 260."Att" tfisser l-Att dwar il-Ħabs;

"Bord" tfisser il-Bord ta' Monitoraġġ tal-Faċilità Korrettiva ta'
Kordin imwaqqaf bl-artikolu 8 tal-Att;

"Kummissarju" tfisser il-Kummissarju għall-Ħarsien u l-Iżvilupp
tal-Priġunieri;

"Ministru" tfisser il-Ministru responsabbli għall-ħabs.

Twaqqif tal- 
kariga tal-
Kummissarju.

3. Għandu jkun hemm Kummissarju għall-Ħarsien u l-
Iżvilupp tal-Priġunieri li għandu jkun maħtur mill-President ta’ Malta,
fuq rakkomandazzjoni tal-Kabinett, u wara li l-Ministru jkun
ikkonsulta lill-Bord.

Terminu tal-
kariga tal-
Kummissarju.

4. (a) Il-Kummissarju għandu jibqa’ fil-kariga għal terminu
stabbilit ta’ ħames (5) snin.

(b) Sakemm il-kariga ma ssirx vakanti qabel, persuna
maħtura bħala Kummissarju għandha żżomm il-kariga sakemm
jinħatar is-suċċessur tagħha.

(ċ) Il-Kummissarju jista' f'kull ħin jirriżenja mill-kariga
tiegħu b'kitba ndirizzata lill-Ministru.

Funzjonijiet u 
responsabbilta-
jiet tal-
Kummissarju.

5. Il-Kummissarju għandu jkollu l-funzjonijiet u r-
responsabbiltajiet li ġejjin:

(a) li jippromwovi u jissalvagwardja d-drittijiet tal-

priġunieri;

(b) li jirrevedi kwalunkwe politika u jagħmel tali
rakkomandazzjonijiet lil kwalunkwe awtorità kompetenti biex
tissalvagwardja jew ittejjeb id-drittijiet tal-priġunieri u biex
tiffaċilita l-ħarsien psikosoċjali u r-rijabilitazzjoni tagħhom;

(ċ) li jiddiskuti mal-Aġenzija għas-Servizzi Korrettivi,
is-salvagwardji u miżuri meħtieġa sabiex jiżguraw li kwalunkwe
trattament, deċiżjoni jew kwalunkwe implimentazzjoni tagħhom
tkun skont il-liġi, ir-regolamenti, il-politiki jew standards
stabbiliti:

Iżda jekk ikun hemm nuqqas ta' qbil dwar xi
kwistjoni bejn il-Kummissarju u l-Aġenzija għas-Servizzi
Korrettivi, il-Kummissarju għandu jressaq il-kwistjoni quddiem
il-Bord għall-aktar investigazzjoni u deċiżjoni finali.

(d) li jirrevedi r-rapporti kollha tal-inċidenti tal-
priġunieri u r-rekords ta’ mwiet riċevuti mill-faċilitajiet kollha
fil-ħabs;

(e) li jinvestiga kull ilment dwar xi aspett ta' kura u
trattament provdut mill-Aġenzija għas-Servizzi Korrettivi jew
minn professjonisti tal-kura tas-saħħa li jservu fil-ħabs u jagħmel
kull rakkomandazzjoni meħtieġa;

(f) li jwettaq spezzjonijiet regolari, mill-inqas kull xahar,
tal-ħabs kollu sabiex jiġi aċċertat li d-drittijiet tal-priġunieri u li
d-dispożizzjonijiet tal-Att ikunu qegħdin jiġu mħarsa;

(g) li jirrapporta kull każ jew materja oħra, li fil-fehma
tal-Kummissarju, il-Bord għandu jkun jaf dwarhom.

Dritt ta' aċċess 
għall-ħabs.

6. Il-Kummissarju għandu jkollu aċċess bla restrizzjonijiet
għall-partijiet kollha tal-faċilitajiet fil-ħabs u għar-rekords tal-
priġunieri kif ukoll id-dritt li jintervista lil kull priġunier f'dik il-
faċilità fil-privat.

Obbligi ta' 
rappurtar.

7. (a) Il-Kummissarju għandu jissottometti rapport lill-Bord
sa mhux aktar tard mill-aħħar ta' Ġunju ta' kull sena, liema rapport
għandu jinkludi indikazzjonijiet ta' kull ksur possibbli tad-drittijiet tal-
bniedem, ta' kull ksur ta' xi dispożizzjoni tal-Att, kwalunkwe
rakkomandazzjoni magħmula mill-Kummissarju lill-Aġenzija għas-
Servizzi Korrettivi matul dik is-sena, u opinjoni dwar il-funzjonament
ġenerali tal-Ħabs.

(b) Il-Kummissarju għandu jippreżenta lill-Ministru rapport

annwali tal-attività tiegħu li għandu jitqiegħed fuq il-Mejda tal-Kamra
mill-Ministru fi żmien tliet (3) xhur minn meta jirċivih jew jekk il-
Kamra ma tkunx qiegħda f’sessjoni, fl-iskadenza. tal-imsemmi
perjodu ta’ tliet (3) xhur fi żmien ħmistax (15)-il jum minn meta l-
Kamra terġa’ tkun qiegħda f’sessjoni.

Persunal tal-
uffiċċju tal-
Kummissarju.

8. (a) L-uffiċċju tal-Kummissarju għandu jinkludi mill-
inqas tliet (3) impjegati amministrattivi, li wieħed minnhom għandu
jiġi nominat bħala Manager.

L.S. Kost. 05.

(b) Il-Manager għandu jkun uffiċjal pubbliku impjegat skont
ir-Regolamenti tal-Kummissjoni dwar is-Servizz  u għandu jkun
impjegat għal perjodu indefinit, b'perjodu ta' prova ta' tnax (12)-il
xahar.

Setgħa ta’ 
delegazzjoni.

9. Il-Kummissarju jista’ permezz ta’ strument bil-miktub
jiddelega xi waħda mill-funzjonijiet tiegħu lil xi uffiċjal tal-kariga
tiegħu jew lil kull persuna oħra maħtura biex tassisti lill-Kummissarju
fit-twettiq tal-funzjonijiet tiegħu:

Iżda kull persuna hekk delegata għandha taġixxi taħt is-
superviżjoni tal-Kummissarju li ma għandux bis-saħħa tad-delega ikun
imneħħi mill-funzjonijiet hekk delegati. 

